
Qulequtaa pillugu naqqiut
30. april 2012 UPA 2012/59

Umiarsuit  Kalaallit  Nunaata  imartaata  3-sømiilinut  killeqarfiata  iluani  aniatitamik 
ikuallassaammik  (svovl)  ima  akoqassusianik  killiliisumik  malittarisassaqarnerisa 
pitsaaqutaannik  pitsaanngeqqutaannillu  Naalakkersuisut  nassuiaateqaqqullugit 
Inatsisartut  aalajangiiffigisassaattut  siunnersuut.  Naalakkersuisut 
nassuiaateqaqqullugit  Inatsisartut  aalajangiiffigisassaattut  siunnersuut.  Nassuiaatip 
inuussutissarsiornermut  inuunermut  pisortanullu  aningaasatigut  avatangiisitigullu 
killissaritaasutigut pitsaaqutai pitsaanngequtaalu isummerfigissavai.
(Inatsisartuni ilaasortaq, Naaja Nathanielsen, Inuit Ataqatigiit)

Akissuteqaat
(Nunamut Namminermut, Pinngortitamut Avatangiisinullu Naalakkersuisoq)

Siullermeerneqarnera

Umiarsuit Kalaallit Nunaata imartaata 3-sømiilinut killeqarfiata iluani aniatitamik 
ikuallassaammik (svovl) ima akoqassusianik killiliisumik malittarisassaqarnerisa 
pitsaaqutaannik pitsaanngeqqutaannillu Naalakkersuisut nassuiaateqaqqullugit Inatsisartut 
aalajangiiffigisassaattut Inatsisartuni ilaasortap Naaja Nathanielsenip, Inuit Ataqatigiit, 
siunnersuuteqarneranut Naalakkersuisut qujapput.

Siunnersuummut tunngavilersuutigineqarpoq ilaatigut nunarsuaq tamakkerlugu imaatigut 
angallanneq CO2-mik annertuumik aniatitsisuusoq. Aammattaaq oqaatigalugu FN-ip imarsuaq 
pillugu suleqatigiiffiata IMO-p innersuussutigigaa nunat assigiinngitsut ataasiakkaat piffinni 
aniatitanik nakkutilliiffinnik (”Emission Control Areas”-inik) taaneqartartunik, umiarsuarniit 
ikuallassaatinik silaannarmut akuliutsitsisarnerisa millilerneqarnissaannik sakkortunerusumik 
piumasaqarfiusut pilersissagaat.

Imaani avatangiisit illersorneqarnissaat pillugu Inatsisartut peqqussutaata 1994-imeersup 
kingusinnerusukkullu allannguutillip 3 sømiilinut killeqarfiup iluani avatangiisinut tunngasut 
malittarisassaqartippai, tamannalu imaani avatangiisinut akisussaaffiup ilaa Kalaallit 
Nunaannit tiguneqarsimalluni.

Aammattaaq Kalaallit Nunaanni imaani avatangiisit illersorneqarnissaat pillugit kunngip 
peqqussutaanik 2004-meersumik peqarpoq, tassani 3 sømiilinut killeqarfiup avataani 
avatangiisitigut pissutsit malittarisassaqartinneqarlutik, tassani akisussaaffik qallunaat 
naalagaaffianit isumagineqarpoq. Naliliisoqarpoq 3 sømiilit iluanni imaani avatangiisit 
pillugit kalaallit nunaanni inatsit aamma 3 sømilit avataanni qallunaat peqqussutaat ukiuni 
tulliuttuni nutarterneqartariaqartut.

Imaani avatangiisit pillugit kalaallit nunaani inatsimmi nutarterilluni sulineq pisariusuummat, 
pingaartumik nunani tamalaani malittarisassat pissutigalugit, suliassaq taanna arlalissuartigut 
isigineqartussaavoq eqqarsaatigineqartussaallunilu.

Suliaq taanna Nunamut Namminermut, Pinngortitamut Avatangiisinullu 
Naalakkersuisoqarfiup aallartissimavaa februaarimilu uuliakoorneq pillugu suliami 
aalajangersimasumi sulinermi tassani atorneqartussamik imaani avatangiisit pillugit inatsimmi 
immikkoortoq pillugu ilisimatitsissummik suliaqarsimalluni.

Umiarsuit Kalaallit Nunaata imartaata 3-sømiilinut killeqarfiata iluani aniatitamik 
ikuallassaammik (svovl) ima akoqassusianik killiliisumik malittarisassaqarnerisa 
pitsaaqutaannik pitsaanngeqqutaannillu nassuiaasiortoqarnissaa Naalakkersuisut 
tapersersorpaat. Nassuiaat taanna aamma imaani avatangiisit pillugit kalaallit nunaanni 
inatsimmik nutarterilluni sulinerup ingerlaqqinnerani taamaalilluni atorneqarsinnaalluni.

